各位評判老師，各位小朋友，逐家好，我是編號第　５　號，今仔日我欲演講的題目是：　我上佮意做的代誌       作者：許正源
　　『球還在飛，還在飛，還在飛------飛出去囉，homerun』，這是野球主報激動的聲音，予我的心臟嘛強欲綴咧飛出去仝款。
　　俗語講：「一人興一味，有人燒酒配魷魚，有人大腸炒薑絲。」阿若摃野球是我上愛做的代誌，自細漢就定定看阿爸佮阿公，佇咧看摃野球比賽的轉報，真趣味、閣真緊張，予我對野球產生興趣，阿爸嘛會tshuā阮規家伙仔，去看現場的野球比賽，去感受現場比賽的氣氛，會記得彼是兄弟隊佮統一隊的比賽，現場人是　khehkhehkheh，因為阮規家伙仔攏是兄弟隊的球迷，所以坐佇兄弟隊區這爿，球迷攏真熱情，做伙加油，做伙喝咻，有時閣會綴攑旗的人起起落落，耍彼種『波浪舞』實在是真趣味。
[bookmark: _GoBack]　　學校招募野球隊員的時，我就第一个衝去報名，真好運有予教練選著，一開始是對基本動作練習，佮體能的訓練，阮攏尊照教練的指導，毋敢凊彩，紲落來分配角色，我是一壘手，這和我的希望相仝，因為我的偶像彭政敏嘛是一壘手。可能是按呢，我佇伊的身上學著袂少的動作佮技巧，教練嘛定定吩咐，球場不三時千變萬化，就愛隨機應變，教練毋但教阮拍球，閣教阮做人做事的道理，伊講摃球是愛一步一跤印，動作一定愛確實做甲夠，才袂產生失誤，野球是一个團隊合作共同拍拚的比賽，每一人的角色攏真重要，無論是投手、補手、野手，抑是打擊，攏愛靠著全隊做伙拍拚，俗語講：「三人仝一心，烏塗變成金。」訓練的時雖然誠辛苦，但是得著最後的勝利，彼種滋味是甘甜無比。
每一場的比賽，攏是一个新的開始，袂使因為前一場表現的好䆀，來影響著這場比賽的情緒，佇野球的球場上，我深深體會著，袂使有提早放棄的想法，人講：「好頭毋值得好尾，做人就愛拚愛徹底，毋通有頭無尾。」「戲棚跤徛久人的」，佇球場上定咧聽著這句話「球是圓的，無到最後一个出局，是無發度定輸贏的」。人生的旅途上嘛是仝款，起起落落，有輸有贏為著家己的理想，一定愛堅持到底。
